«Мұнайлы-газды алаптардың геодинамикалық моделдері» пәні бойынша 
ГЛОССАРИЙ
Абиссальдық жазықтар – Мұхит алабы табнының Орталық мұхиттық жоталардың етегінен басталып континенттік баурайларға дейінгі аралықты қамтитын бөлігі.

Аймақтық ойыстар –  көне  платформалар  мен  қатпарлы белдеулер (жас платформалар)  ауқымындағы олардың  кристалдық іргетасының  мүлдем қатпарланбаған немесе азын-аулақ дәрежеде ғана қатпарланған шөгінді тыс  қабатымен, яғни шөгінді таужыныстармен, сирегірек жанартаутекті-шөгінді (вулканогендік-шөгінді) таужыныстармен көмкеріліп жатуымен сипатталатын шағын-шағын аймақтар. Бұлар кристалдық іргетастың  азды-көпті ойысу (түсіңкі) аймақтарын белгілейді, планда көбінесе теңөлшемді (изометрлік) пішінмен сипатталады.

Антеклиза (грек. «анти» – қарсы бағытта, «клино» – көмпейтемін) – көне платформалардың құрамдас бөлігі болып табылатын тақталар  ауқымында ұшырасатын, оң мағыналы қозғалыстар (жоғары көтерілуі) нәтижесінде қалыптасқан күмбез тұрқылас тектоникалық құрылым. А.-лар айтарлықтай ірі құрылымдар, олардың ауданы 60-100 мың км2-ге дейін жетуі мүмкін. Көмпиме қанаттарының еңістену бұрышы әдетте бірнеше градустан аспайды.

Аралды доғалар – мұхит алабының  белсенді континенттік жағалауларына ғана тән, тектоникалық және магмалық  белсенділікпен сипатталатын, мұхит жағалауларына параллель бағытта созыла сағалан отырып, бір-біріне тізбектеле жалғасатын  аралдар жүйесі. А.д.-дағы тектоникалық және магмалық белсенділік  субдукция  процесіне ұшыраған  мұхиттық литосфераның  оны көмкерген континенттік литосферамен  өзара әрекеттесуі нәтижесінде туындайтын болса керек. 

Астеносфера – жоғарғы мантия  қимасының төменгі бөлігінде  дараланған қабат, литосфералық мантияның  төсеніші. А. заттарының тұтқырлығы біршама төмен деп есептеледі (ішінара балқыған), сондықтан олар азын-аулақ кернеулер әсерінен-ақ аққыштық қасиетті иемденуге бейім. Литосфералық тақталарды  көлбеу (горизонталь) бағытта жылжытатын (континенттер дрейфі  және  спрединг) осы А. қабатындағы конвекциялық ағымдар деп топшыланады.

Бастырма (надвиг)  –  жыртылу жігінің жайпақтығымен (еңістену бұрышы 45°-тан аз) сипатталатын, аспалы қапталы жатаған қапталының бетін көмкере жылжуы нәтижесінде қалыптасқан  жыртылыс құрылымы.

Белсенді континенттік жағалау –  Әлемдік мұхит алабының өте қарқынды тектоникалық, магмалық, метаморфтық т.с.с. белсенділіктерімен сипатталатын жағалауы. Аталған белсенділіктер субдукция  процесі нәтижесінде туындайды деп есептеледі. Мұндай жағалаулар  спредингке  ұшыраған мұхит түбі мен континенттер дрейфіне  ұшыраған мұхит жағалауларының бір-біріне қарама-қарсы жылжуы нәтижесінде қалыптасады. Мұндай жағалауларда Беньофф–Заварицкий-Вадати белдемі  деп аталатын арнаулы белдем қалыптасады. Б.к.ж.-лар  литосфералық тақталардың конвергенттік шекарасын  белгілейді.

Беньофф–Заварицкий-Вадати белдемі – белсенді континенттік жағалауларда  қалыптастын арнаулы белдем. Белдемның пландағы ені шамамен 60° еңістікпен  субдукцияға  ұшырап, бірте-бірте тереңдей беретін мұхиттық литосфера бетінің жер бетіне түсірген проекциясына сәйкес келеді. Өте ауқымды тектоникалық, магмалық және метаморфтық белсенділікпен сипатталады, жер шарындағы терең фокусты жерсілкіністер нақ осы белдемге шоғырланған.Осы белдем ауқымында  Тереңсулы науалар, Аралдық доғалар, Шеткі теңіздер  сияқты арнаулы тектоникалық құрылымдар  қалыптасады. 
Геотектоника – Жер планетасы дамуының бағдарлы түрде өтетіндігін ескере отырыпе, оның құрылыс ерекшеліктерін зерттейтін геологиялық ғылым саласы. Г. планетамыздың сыртқы қабаттарынның, яғни жер қыртысының, литосфералық мантияның, астеносфераның, жалпы алғанда бүкіл тектоносфераның уақыт пен кеңістіктегі қозғалыс ерекшеліктері мен даму сипаттарын анықтайды,

Денудация – физикалық факторлар әсерінен жер қыртысының беткі қабатын құрайтын таужыныстардың бұзылуы, осы бұзылу өнімдерінің ойыс аймақтарға қарай тасымалдануы нәтижесінде аталған аймақтың мұжылуы (аласаруы, тегістелуі т.с.с.).

Дивергенттік шекара – литосфералық тақталардың бір-бірінен ажырау шекаралары, бұл шекаралар аймағына созылу деформациясы тән.

Жаңа жаһандық тектоника (ЖЖТ) – «Литосфералық тақталар тектоникасы (ЛТТ)»  терминінің синонимі.

Жер қыртысы –  литосфераның беткі бөлігін құрайтын, төменгі жапсары Мохоровичич шекарасымен (бетімен) шектелген Жер планетасының ең үстіңгі қабаты, шартты түрде шөгінді, гранитті және базальтты қабаттарға жіктеледі, бұл қабаттарды құрайтын таужыныстардың тығыздығы жер бетінен төмен қарай бірте-бірте артып отырады (1,5-2 г/см3-ден 3 г/см3-ге дейін).

Жер ядросы – Жер қимасының  орташа радиусы 3470 км  сфералық жазықтықпен шектелген (тереңдігі 2900 км) орталық бөлігі; қатты заттардан тұратын ішкі ядроға (3120 км тереңдіктен басталады) және сұйық заттардан тұратын сыртқы ядроға (2900-3120 км тереңдіктер аралығы)  жіктеледі.

Жыртылыс деформациясы – таужыныс қабаттарының, олардың ірі-ірі жиынтықтарының тұтастығының бұзылуына әкеліп соқтыратын, жер қыртысында кеңінен таралған деформация түрі.  
Жыртылыс құрылымдары –  таужыныс кешендерінің тұтастығын бұзатын жыртылыстар  бойымен бөлшектенген қапталдардың әр түрлі бағытта қозғалыстарға ұшырауы нәтижесінде қалыптастын құрылымдар. Ж.қ.-на жататындар: ығыспалар (сдвиги), лықсымалар (сбросы),  қаусырмалар (взбросы), бастырмалар (надвиги), тектоникалық жамылғылар (тектонические покровы), көлбемелер (шарьяжи), рифтілер.
Коллизия – бұрынғы мұхит алабының континенттік жағалауларының қарама-қарсы бағытта дрейфке ұшырауының нәтижесінде бір-бірімен соқтығысуын қамтамасыз ететін тектоникалық процесс.

Конвекциялық ағымдар – астеносфераға  тиесілі ішінара балқыған заттарында жоғары дәрежелі температуралар жағдайында туындай отырып, сол заттардың  көлбеу (горизонталь)  бағытта (литосфераның  табанына параллель бағытта)  жылжуын қамтамасыз ететін ағымдар. К.а. континенттер дрейфінің, спредингтің  және  субдукцияның  қозғаушы күші рөлін атқарады деп есептелінеді.

Конвергенттік шекара – литосфералық тақталардың бір-бірімен соқтығысу шекаралары, бұл шекаралар аймағына тектоникалық және магмалық белсенділіктер, сол сияқты сығымдау деформациясы тән.

Континенттер – Жер планетасының қойнау құрылысы арнаулы ерекшеліктермен сипатталатын өте ірі құрылымдық элементі. Термин геологияда «мұхиттар» деген түсінікке қарама-қарсы мағынада қолданылады. Континенттерге континенттік жер қыртысы тән, олардың литосферасы астындағы астеносфера қабаты біршама бұлыңғыр болып келеді, өз ауқымындағы жер қыртысының және литосфераның қалыңдығы мұхиттық өңірлердің осы көрсеткіштерімен салыстырғанда бірнеше есеге артық.

Континенттер дрейфі – тұтас контненттердің (материктердің) немесе олардың ірі-ірі бөліктерінің көлбеу (горизонталь) бағытта алыс-алыс қашықтықтарға жылжып кетуіін қамтамасыз ететін жалпыпланеталық процесс  және  тектоникалық қозғалыс түрі. К.д.-нің  қозғаушы күші астеносфера қимасындағы конвекциялық ағымдар деп есептеледі.

Континенттік баурай –  жербедердің ірі элементтерінің бірі, континенттің мұхитқа ауысу белдеміне тән морфологиялық пішін. К.б.-дың жоғарғы шекарасы  қайраңның (шельфтің) жиегінен басталады (тереңдігі  150-200  м   аралығында), төменгі шекарасы континенттік етктің  басталу сызығына сәйкес келеді.

Континенттік етек (континентальное подножье) – мұхит алабы түбінің геморфологиялық элементі. К.е. континенттің баурайдың  ішкі жиегінен басталып, абиссальдық жазықтың сыртқы  жиегіне дейінгі аралықты қамтитын жолақ түрінде көрініс береді.

Континенттік қыртыс – жер қыртысының континенттерге ғана тән, орташа қалыңдығы 35-40 км, (таулы өңірлерде 75 км-ге жетеді), қимасында «базальтты қабатпен» қатар «гранитті қабаты» да жақсы жетілген түрі.
Континенттік литосфера – континенттерге тән, қалыңдығы 200-260 км-ге дейін жететін литосфера түрі. К.л.-ның мұхиттық литосферадан  басты айырмашылықтары, олардың қалыңдығы және қимасында қышқыл құрамды таужыныстардың (граниттердің) кеңінен етек алатындығы  болып табылады.
Континенттік рифт – континенттердің созылу деформациясы жағдайында «жыртылуы» нәтижесінде туындайтын жыртылыс құрылымы. Континенттің жыртылған бөліктері континенттер дрейфіне  ұшыраған жағдайда К.р. бірте-бірте  мұхиттық рифтіге  айналатын болады.

Көтерілім – көне платформаларға  тиесілі  тақталар  ауқымындағы немсе қатпарлы белдеулер  аумағындағы ойысымдар  мен  аймақтық ойыстар  ауқымындағы кристалдық іргетас бетінің жоғары көтерілуі нәтижесінде туындайтын тектоникалық құрылымдардың  жалпылама атауы. Мұндай өңірлердегі платформалық тыс  қабатының қалыңдығы көршілес өңірлердегі осы көрсеткішпен салыстырғанда жұқалау болып келеді.
Кристалдық іргетас – көне немесе жас  платформалардың  астыңғы құрылымдық қабаты; шөгінді тыс  деп аталатын беткі құрылымдық қабатымен салыстырғанда өзін құрайтын таужыныс кешендерінің қарқынды қатпарланғандығымен, метаморфтанғандығымен, жыртылыстармен бөлшектенгендігімен және ірілі-ұсақты интрузиялық денелерді көптеп кіріктіретіндігімен ерекшеленеді.

Қалқан – платформаның қарқынды деформацияланған (қатпарланған, жыртылған) кристалдық іргетасы жер бетіне шығып жатқан бөлігі.

Қатпар (қатпарлы деформация) – жер қыртысының терең қойнаулары мен беткі өңіріне тән таужыныс қабаттарының иілмелі пішіндермен сипатталатын барша құрылымдық түрі.

Қатпарлық – негізінен тектоникалық қозғалыстар  (ара-тұра экзогендік процестер) әсерінен туындайтын, таужыныс қатқабаттарында түрлі масштабты және алуан түрлі пішінді қатпарлардың (иілімдер жүйесінің) қалыптасуын қамтамасыз ететін, жер қыртысында кеңінен етек алған деформация түрі.

Қаусырма (взброс)  – жыртылу жігі еңіс бағытталған (45°-тан кем емес), аспалы қапталы жатаған қапталының бетімен жоғары қарай көтерілуі нәтижесінде қалыптасқан жыртылыс құрылымы.

Құрылымдық элемент – «тектоникалық құрылым» терминінің шартты синонимі.

Литосфера  (грек. «литос» – «тас», «сфера» – «шар») – Жер планетасы қимасының алуан түрлі таужыныстардан тұратын беткі бөлігі. Л. жоғарғы манияның жоғарғы қабаты болып табылатын литосфералық мантияны (перидодитті қабатты)  және  жер қыртысын  біріктіретін тұтас қабат болып табылады. Л. жоғарғы мантияның астеносфера қабатымен төселеді.

Литосфералық мантия  – жоғарғы мантияның жоғарғы қабаты, ол астеносферамен  төселеді, жер қыртысымен көмкеріледі. Л.м. ультранегізді құрамды таужыныстардан тұрады деп есептеледі, сондықтан оны кейде «перидодитті қабат» деп те атайды.

Литосфералық тақталар – литосфераның өте ауқымды (көлденеңі мыңдаған км-мен өлшенеді) бөліктері. Литосфералық тақталардың ішкі өңірлері тектоникалық тұрғыдан салғырт режиммен сипатталады, алайда олар жан-жағынан өте қарқынды тектоникалық (сейсмикалық) және магмалық (жанартаулық) белсенділікпен сипатталатын біршама енсіз белдемдермен жиектелген. Әрбір жекелеген литосфералық тақта әдетте көлбеу (горизонталь) бағытта үнемі жылжып отырады, жылжу жылдамдығы жылына бірнеше см-ден 10-15 см-ге дейін жетеді.

Литосфералық тақталар тектоникасы  (ЛТТ) – ең соны, ең прогресшіл геотектоникалық тұжырымдама атауы. ЛТТ қағидалары геология ғылымының қазіргі кездегі ең негізгі парадигмасы. Бұл тұжырымдамаға сәйкес, Жердің  литосфера  қабаты он бес шамалы жекелеген бөліктерге бөлшектенген, осы бөліктер көлбеу (горизонталь) бағытта үнемі жылжып отырады деп есептеледі. Жылжымалы тақталардың бір-бірінен ажырау шекаралары (дивергенттік шекара) және бір-бірімен тоғысу шекаралары (конвергенттік шекара)  қарқынды тектоникалық және магмалық белсенділіктермен сипатталса, тақталардың ішкі өңірлері тектоникалық және магмалық салғырттықпен сипатталады деп есептелінеді.

Лықысыма (сброс)  – жыртылу жігі еңіс бағытталған (45°-тан кем емес), аспалы қапталы жатаған қапталының бетімен төмен жылжуы нәтижесінде қалыптасқан  жыртылыс құрылымы.

Мохоровичич шекарасы – жер қыртысы  мен  жоғарғы мантияның  литосфералық мантиясының шекарасы.

Мұхиттар – Жер планетасының өте ірі құрылымдық элементтерінің бірі. Термин геологияда «континенттер» деген түсінікке қарама-қарсы мағынада қолданылады. Мұхиттардың табаны мұхиттық қыртыспен сипатталады, бұл қыртыс континенттік қыртыспен салыстырғанда 3-4 есе жұқалау (10 км шамасында ғана) және мұхиттық қыртыс  қимасында «гранитті қабат» болмайды. Мұхиттық литосфера астындағы астеносфера қабаты континенттегі тектестерімен салыстырғанда біршама қалың және оны құрайтын заттардың тұтқырлығы да біршама төмен деп есептеледі.

Мұхиттық қыртыс – жер қыртысының мұхиттарға ғана тән, орташа қалыңдығы 10-15 км-ден аспайтын, көлденең қимасы тек қана  «базальтты қабатпен» және азын-аулақ дәрежеде дамыған тереңсулық шөгінділермен сипатталатын түрі. Континенттік қыртыспен  салыстырғанда М.қ. қимасында «гранитті қабат» мүлдем болмайды.
Мұхиттық литосфера – Әлемдік мұхит алаптарының түптеріне ғана тән  литосферва. М.л. мұхиттық қыртыспен ғана сипатталады, яғни мұнда «гранитті қабат» болмайды. М.л-ның қалыңдығы да  континенттік литосферамен салыстырғанда жұқалау (50 км-ден аспайды).
Мұхиттық рифт – Орталық-мұхиттық жоталар  бойын қуалай созылатын жыртылыс құрылымы;  жылу ағымының жоғары дәрежесімен, саяз фокусты жерсілкіністермен, магматизмнің кеңінен етек алуымен ерекшеленеді. М.р. аймағында астеносфера  заттарының балқымалары  есебінен дәйім жаңа мұхиттық литосфера  қалыптасады, осылайша қалыптасқан  мұхиттық литосфера  рифтінің екі жақ қапталына қарай үнемі жылжып кетіп отырады (спердинг  процесіне ұшырайды).

Обдукция – субдукцияға  үшыраған мұхиттық литосфераның  жекелеген фрагменттерінің тереңсулы науалар өңірінде өзін көмкеріп келе жатқан континент жағалауларының үстіне қарай жылжу (итерілу) процесі. О.-ға ұшыраған мұхиттық литосфера фрагменттері есебінен «аккрециялық призма» деп аталатын арнаулы жаралымдар жиынтығы қалыптасады, бұл призманың құрамында офиолитті формация  фрагменттері де молынан ұшырасады деп есептелінеді.

Ойысым –  платформалар  мен  қатпарлы белдеулер  ауқымындағы кейбір өңірлердің төмен қарай ойысуы нәтижесінде қалыптасатын  құрылымдық элементтің  жалпылама атауы. О.-дар әдетте түрлі құрамды шөгінді таужыныстардың біршама қалың қатқабатымен көмкеріліп жатады.

Орогендер (грек. «орос»–тау) – ұзынынан-ұзақ созыла сағаланатын тау жүйелері; ойлы-қырлы бедермен, тектоникалық, магмалық және сейсмикалық белсенділікпен сипатталады; континенттік және мұхиттық орогендерге жіктеледі.

Орталық-мұхиттық жоталар – Әлемдік мұхит  алабының нақ орта тұстарын қуалай созылатын жалпыпланеталық құрылымдар жүйесі. О.-м.ж.-дың жалпы ұзындығы 64 мың км,  олар мұхит алаптары түбіндегі биіктігі 3-4 км-ге, ені жүздеген км-ге  жететін таулар жүйесін құрайды.

Парадигма – ақиқатты тап басуға көмектесетін, яғни зерттеулерге бағыт-бағдар сілтейтін жалпылама заңдылықтар жиынтығы.

Платформалар – литосфераның тектоникалық және магмалық тұрғыдан өте салғырт (тұрақтанған) тектоникалық құрылымдары; көлденең қимасы өте қарқынды деформацияланған кристалдық іргетастан және болымсыз деформацияланған немесе дислокацияға мүлдем ұшырамаған шөгінді тыс қабатынан тұрады. «Платформа» түсінігі «геосинклин» түсінігіне қарама-қарсы мағынада қолданылады.

Рифт – жыртылыс құрылымы. Р-ілер  бұрынғы тектоникалық тұрғыдан салғырт құрылымдардың (платформалардың, қатпарлы белдеулердің т.с.с.)  белгілі бір өңірінің «кенет жандану» аймағын белгілейтін, тек қана  созылу деформациясымен сипатталатын құрылымдар; әдетте  терең жарылымдармен орайлас өрбиді, сондықтан да жүздеген км-ге  созыла сағаланады; континенттік рифт  және  мұхиттық рифт  болып екі типке бөлінеді. Р. аймағы тектоникалық және  магмалық  белсенділіктермен сипатталады, алайда магматизм белгілері ұшыраспайтын Р.-ілер де ұшырасады, оларды «құрғақ рифт» деп атайды.
Салғырт континенттік жағалау –  тектоникалық және магмалық  белсенділіктермен сипатталмайтын мұхит жағалаулары, мұндай жағалауларды кейде  «Атлант типті жағалау» деп те атайды. Мұндай жағалауларда  субдукция  процесі көрініс бермейді, себебі мұхит түбінің спредингі  мен мұхит жағалауларының дрейфі бір-бірімен бағыттас қозғалады.

Сейсмикалық толқындар –  жерсілкіністер, қуатты жарылыстар мен соққылар барысында туындайтын серпінді  толқындар, қума сейсмикалық толқындар  және  көлденең сейсмикалық толқындар  болып екі түрге бөлінеді.

Синеклиза – платформаның тақтасы ауқымында ұшырасатын, көлбеу (горизонталь) жазықтықтағы пішіні аздап сопақшаланған немесе теңөлшемді (изометрлік) дөңгелекті еске салатын, көлденеңі (диаметрі) жүздеген км-мен өлшенетін (ауқымы 60-100 мың км2) теріс мағыналы (түсіңкі) тектоникалық құрылым. С. ауқымындағы шөгінді тыстың қалыңдығы біршама жоғары болады және бұл қима мейілінше жас түзілімдер жиынтығын құрайды, ол осы көрсеткіштері тұрғысынан антеклизадан ерекшеленеді.

Спрединг – Әлемдік мұхит алабының  Орталық-мұхиттық жоталар деп аталатын аймақтарында жаңадан қалыптасқан мұхиттық литосфераның континент жағалауларына қарай көлбеу (горизонталь) бағытта ұдайы жылжып отыруымен сипатталатын процесс және  тектоникалық қозғалыс түрі. С. процесін кейде «мұхит түбінің базальттармен жаппай көмкерілуі» деп те атайды. Бұл қозғалыстардың  негізгі қозғаушы күші астеносфера қимасындағы конвекциялық ағымдар  деп есептелінеді.

Субдукция – спрединг  процесі нәтижесінде континент жағалауларына жылжып жеткен мұхиттық литосфераның  қарсы қозғалған немесе тыныш тұрған континенттік литосфераның астына қарай сұғынуын қамтамасыз ететін процесс және  тектоникалық қозғалыс түрі. С. нәтижесінде, яғни мұхиттық литосфераның континенттік литосферамен өзара әрекеттесуі (бірінің астына бірінің сұғынуы) нәтижесінде «Беньофф–Заварицкий–Вадати белдемі» деп аталатын арнаулы белдем қалыптасады.

Тақта – платформаның біршама қалың   шөгінді тыс  қатқабатымен  көмкерілген бөлігі.

Тауаралық ойысымдар (межгорные впадины) – қозғалмалы құрылымның контненттік жағалаулары соқтығысуы салдарынан (коллизия процесі) туындаған таулы жүйелердің аралықтарында сол  құрылымның коллизиялық (орогендік) даму сатысында туындайтын ойыс құрылым.

Тектоника – тектоникалық қозғалыстардың табиғатын, осы қозғалыстардың Жер планетасына, оның литосферасына және жер қыртысына тиесілі құрылымдық элементтердің алғаш қалыптасу және геологиялық даму процестерін қамтамасыз етудегі рөлін зерттейтін геологиялық ғылым.

Тектоникалық құрылым – жер қыртысының нақтылы өңіріне шоғырлана отырып, сол өңірдің тек өзіне ғана тән тектоникалық режимі белгілерімен сипатталатын геологиялық құрылыс ерекшеліктерін анықтайтын құрылымдық пішіндер жиынтығы. Т.қ.-дар өздерінің жаралу тегі мен ауқымына (көрініс беру масштабына) қарай бір-біріне иерархиялық тұрғыдан бағынышты бірнеше құрамдас бөліктерге жіктеледі. Бірінші дәрежелі (ең ірі) т..қ.дарға жататындар: а) мұхиттық қыртыс; ә) контненттік қыртыс; б) мұхиттан континентке ауысу белдемінің қыртысы. Бұларға иерархиялық тұрғыдан бағынышты құрылымдар тізбегі төмендегідей: а) мұхиттық қыртыс → орталық мүхиттық жоталар (ОМЖ) → мұхиттық рифтілер; мұхиттық қыртыс → мұхит үстірттері, яки мұхит төсеніші (талассократондар) → қазанойпаттар, суасты бұйраттары мен бел-белестері; ә) континенттік қыртыс → көне платформалар → қалқандар → антеклизалар → орталық массивтер → докембрийлік жаралымдардың жекелеген блоктары; континенттік қыртыс → қатпарлы белдеулер → қатпарлы облыстар (өлкелер) → қатпарлы жүйелер → антиклинорийлер мен синклинорийлер, немеме құрылымдық-формациялық белдемдер → эпиплатформалық ойыстар → қатпарлы белдемшелер, мульдалар → брахисинклиндер мен брахиантиклиндер; б) мұхиттан континентке ауысу белдемінің қыртысы → терең науалар, аралдық доғалар және шеткі теңіздер. Т.қ. түсінігінің  жиі қолданылатын синонимі – жер қыртысының құрылымдық элементтері.

Тектоносфера – әр түрлі тектоникалық және магмалық процестердің кеңінен етек алуы салдарынан өзін құрайтын заттардың құрамы мен физикалық қасиеттерінің көлбеу (горизонталь) және тік бағыттардағы әркелкілігімен сипатталатын, жер қыртысы мен жоғарғы мантия қабаттарын тұтас қамтитын планетамыздың жоғарғы қатты қабаты. Жердің жоғарғы мантиясы «литосфералық мантия» және «астеносфера» деп аталатын қабаттарды біріктіретін болғандықтан, Т түсінігін планетамыздың қатты заттардан тұратын ең жоғарғы үш қабатының жиынтығын құрайтын қимасы деп түсінуге болады, олар – жер қыртысы, литосфералық мантия және астеносфера (жоғарыдан төмен қарай). Бұл қабаттар қимасының жалпы қалыңдығы шамамен 350-400 км аралығында, яғни тектоносфера қабаты осындай тереңдіктерде жер мантиясының «ауысу белдемі» деп аталатын екінші қабатымен төселеді.

Тереңсулы науалар –  мұхит алабының белсенді континенттік жағалауларында  ғана  ұшырасатын морфологиялық элемент және  тектоникалық құрылым. Т.н. мұхит жағалауларына параллель бағытта созыла сағаланатын  енсіз (ені ондаған км-ден аспайды) шұңғымалар түрінде көрініс береді. Мұхит алабының ең терең өңірлері нақ осы Т.н.-ға сәйкес келеді. Т.н. спрединг  процесіне  ұшыраған мұхиттық литосфераның  континенттің астына қарай алғаш сұғыну орны, яғни  субдукция  процесінің басталу орны.

Трансформдық жарылымдар – мұхит алабындағы Орталық-мұхиттық жоталардың созылу бағытына перпиндикуляр бағытта мұхит алабын түгелге жуық «тілгілеп өтетін» жыртылыс құрылымдары.

Шеткі ойысым (краевой пргиб) – қозғалмалы құрылым дамуының коллизиялық (орогендік) және платформалық даму сатыларында тау жүйелері мен сол жүйелерді жиектейтін көне континенттік қыртыстан тұратын платформа аралығының жергілікті ойысуы салдарынан туындайтын ойыс құрылым.
Шеткі теңіздер –  мұхиттардың  белсенді континенттік жағалауларында  ғана ұшырасатын арнаулы  тектоникалық құрылым. Ш.т.  Аралдық доғалардың  континенттің ішкі өңірі жағындағы жақтауында қалыптасып, аталған доғаларға параллель бағытта бір-біріне тізбектеле жалғасқан теңіздер жүйесін құрайды. Ш.т. де Аралдық доғалар  сияқты  субдукция  процесінің туындысы деп есептелінеді. Ш.т. Беньофф–Заварицкий–Вадати белдемінің  континент жағындағы ең шеткі құрылымы болып табылады.

Шөгінді тыс – платформалардың  жоғарғы құрылымдық қабаты. Кристалдық іргетас  қабатын жаппай көмкеріп жататын  бұл құрылымдық қабат мүлдем деформацияланбаған немесе азын-аулақ дәрежеде ған қатпарланған шөгінді таужыныстардан тұрады. Ш.т. қимасында некенсаяқ вулканит жамылғылары да ұшырасады, көбінесе базальттардан тұратын  мұндай лава жамылғылары  траптар  деп аталады.

Ілгергі ойысым  (передовой прогиб) – «шеткі ойысым» терминінің синонимі. 

